
     Nivi Heilmann Efraimsen 

 

Uunga siunnersuut: SIKUKI Nuuk Harbour A/S aamma Nuummi 

umiarsualiviliorneq pillugit Inatsisartut inatsisaata allannguutissaatut 

siunnersuut 

Ineqarnermut, Attaveqaasersuutinut, Isorliunerusunut Upalungaarsimanermullu 

Naalakkersuisoq 

Oqaaseqaat: 

Iliuuseqarnissaq pisariaqavippoq!  

Kalaallit imarsiortuuvugut, inuutissarsiutitta pingaarnersaat imaanit qallorpavut.  

Nunattalu isorartoqisup inoqarfinni tamani pingitsoorneqarsinnaanngilluinnartut 

ilagivaat umiarsualiviit talittarfiillu. Ullumikkutullu ingerlaannarsinnaajunnaarnerput 

naqissuserusupparput. Naalakkersuisut oqaaseqarnermini oqaatigaa Namminersorlutik 

Oqartussat umiarsualiviutaani aserfallatsaaliinermut kinguaattoorutit 2021-imi 270 

mio. Koruuniusut. Taakkualu nunatta aningaasaqarnikkut killiffia pissutigalugu ukiuni 

tulliuttuni aserfallaatsaalineqarnissaat periarfissaqanngitsoq. SIKUKI Nuuk Habour A/S-

illu nunatta sinnerani umiarsualiveqarnikkut ingerlatsilersinnaanissaa uani Inatsisartut 

Inatsisaanni allannguutissami aqqutissiuunneqarpoq. Tamanna Inuit Ataqatigiiinniit 

periarfissatut maannalu inissisimavitsinnit aaqqeeriarnisammut 

periarfissarsiuussinertut isigaarput. Sanaartornermut Ataatsimiititaliamullu  

suliareqqitassanngorlugu ingerlateqqinneqarnissaa innersuussutigalutigu.  

Pingaartillutigu oqaatigissavarput Nuummut suna tamaat eqiteroqqunagu SIKUKI Ports 

A/S misissorneqassasoq, sinerissami illoqarfiit arlaanni inississinneqarsinnaanera. 

Taamatuttaarlu pingaartilluinnakkatta ilagivaat Kommunit qanimut 

suleqatigineqarluinnarnissaat, taamatuttaarlu kommuninit tamanit aaqqissuussineq 

taamaattoq kommuuninit inooqataaffigineqarsinnaara qulakkeerneqassasoq. 



 

2 

 

Umiarsualiveqarnerit maanna inuussutissarsiornitsinnut aalajangiissuulluinnarput, 

aammalu kommunit aningaasatigut isertitaqarneranut tapertaalluartuullutik. 

Taamaammat Kommunit peqataanissaat pisariaqarpoq. 

Umiarsualiveqarnerit maanna sillimaniarnermut aammalu siunissami niuernikkut 

periarfissasut ass. Sullualukkut aqquteqalernissamut tunngassuteqarput. 

Taamaammallu maanna nunanit assigiinngitsunit nunatsinni  

umiarsualiveqarfeqarsinnaanera soqutigineqarpoq. Nunatsinnilu illersorsinnaajumalluta 

umiarsualivinnut nunatsinnit oqartussaaffigineqarnissaat pisariaqartutut isigaarput. 

Inuit Ataqatigiinniit sakkortuumik piumasaraarput ataatsimiititaliami 

suliarineqarnermini sukumiisumik tulliuttut makku ilaatigut qulaajarneqassasut: 

• Ataatsimiititaliap sukumiisumik misissugassagaa inatsisissatut siunnersuut 

pillugu teknikkikkut, aningaasatigut aammalu inatsisitigut tunngavissat. 

Matumani ilanngullugu aktieselskabitut suliaqarnissamik aningaasarsiornikkut 

nammassinnaanissaata tunngavia qulakkeernissaa. 

• Umiarsualiviit akilersinnaanngitsut pilersaarusiorfigineqassasut. 

• Ataatsimiititaliap nalilersussavai sunniutit uku pillugit: kommunit 

oqartussaanerannut, suliffeqarnermut, umiarsualivinni akiliutit 

annertussusaanut, innuttaasut periarfissaannut, suliffeqarfiit akornanni 

unammilligassanut, avatangiisinut aammalu aningaasatigut kingunissaat. 

• Taamatuttaarlu Dankit naalagaaffiat Qaqortumi Nuupilummi 

umiarsualiviliussappat SIKUKI-ip aqqutigineqarnissaa, danskinit 

piginneqataaffigineqanngitsumik pissasoq.  

Taamatut oqaaseqarluta Naalakkersuisut siunnersuutaat Inuit Ataqatigiinniit 

Sanaartornermut ataatsimiititaliamut ingerlaqqinnissaa innersuussutigivarput.  


